2.3 Աղետների ռիսկի կառավարում

Հայաստանը գտնվում է սեյսմաակտիվ գոտում, որտեղ պարբերաբար տեղի են ունենում ուժեղ երկրաշարժեր: Հանրապետության տարածքի մեկ երրորդը գտնվում է սողանքավտանգ գոտում: Սողանքավտանգ տարածքները հիմնականում  լեռների ստորոտներում և լեռնային տարածքներում են: Հայաստանը բացառություն չէ նաև կլիմայի փոփոխության ազդեցությունների տեսանկյունից, ինչը նկատելի է ողջ աշխարհում: Երկիրը բնորոշվում է խոցելի էկոհամակարգերով, կլիմայի չորայնությամբ, ակտիվ արտածին ու անապատացման գործընթացներով և հաճախակի նկատվող տարերային աղետներով, որոնք նրան առավել զգայուն են դարձնում կլիմայի փոփոխության ազդեցությունների նկատմամբ: Վերջին մի քանի տասնամյակների ընթացքում եղանակային և կլիմայական վտանգավոր երևույթների ուժգնությունը և հաճախականությունն աճել է: Տարերային աղետների շարքում  Հայաստանը զգալի ազդեցություն է կրում երաշտներից, վաղ գարնանային ցրտահարություններից, կարկտահարություններից, սելավներից, ջրհեղեղներից, ուժեղ քամիներից և անտառային հրդեհ​ներից: Հայաստանում 1961-1990 թվականների միջինի նկատմամբ դիտվել է տարեկան ջերմաստի​ճանի աճ 1.030C-ով և տեղումների նվազում շուրջ 8%-ով: Հայաստանի ազգաբնակչությունը, տնտեսությունը և շրջակա միջավայրը մեծապես խոցելի են բնական երևույթների հետևանքով առաջացող աղետների նկատմամբ: Բարձր է աղքատության մակարդակը, աղքատ բնակչությունը կենտրոնացած է գյուղական համայնքներում և մարզերում գտնվող քաղաքներում: Ուրբանիզացիայի բարձր մակարդակի (70%-ից ավելի) պատճառով աղետների վտանգները, հատկապես սեյսմիկ վտանգը, սպառնում են քաղաքներին: Աղետներից խոցելի է նաև տնտեսությունը: 1990-2005 թվականների ընթացքում Հայաստանի անտառածածկ մակերեսի 20%-ը կամ մոտա​վորապես 63.000հա ենթարկվել է համատարած և մասնակի չկարգավորվող հատումների, ինչի արդյունքում զգալիորեն մեծացել է սելավների և սողանքների առաջացման հավանականությունը: Անհետաձգելի անհրաժեշտություն է աղետների նկատմամբ դիմակայունության բարձրացումը, որը կարող է իրականացվել աղետների ռիսկի կառավարման բոլոր մակարդակներով զարգացման ծրագրերի մեջ ինտեգրելու և կարողությունների զարգացման միջոցով:

Երկրի կայուն զարգացման ապահովման համար կարևորագույն գործոն է հանդիսանում հանրապետությունում աղետների ռիսկի կառավարման արդյունավետ համակարգի ձևավորումն ու զարգացումը` տնտեսության բոլոր ոլորտների և հասարակության առավել լայն շերտերի ներգրավմամբ: 

Աղետների ռիսկի կառավարման իրականացումն ուղղված է երկրում աղետների կանխարգելմանը, ռիսկի նվազեցմանը, արտակարգ իրավիճակների հետևանքների նվազեցմանն ու վերացմանը, ոլորտի կառավարման համակարգի կարողությունների զարգացմանն ու հզորացմանը: Այդ իսկ պատճառով ակնհայտ է, որ դրա շահառու է հանդիսանում հանրապետության ամբողջ ազգաբնակչությունը:

Աղետների ռիսկի կառավարման համակարգը գործընթացների և գործառույթների ամբողջական շրջանակ է, որի նպատակն է հզորացնել աղետներին դիմակայելու կարողությունները, նպաստել տարածքային կայուն զարգացմանը և աղետակայուն երկրի կայացմանը: Այն նպատակաուղղված է կանխելու, կանխարգելելու և մեղմացնելու վտանգները, նվազեցնելու դրանց հնարավոր բացասական ազդեցությունը և վնասների չափը:

Աղետների ռիսկի կառավարման համակարգը պետության զարգացման կարևոր գործոններից մեկն է: Այն պահանջում է համախմբված գործողությունների իրականացում` պետական, մարզային, համայնքների և համայնքային ենթակայության կառույցների, քաղաքացիական հասարակության, գիտական հաստատությունների, միջազգային կազմակերպությունների, ինչպես նաև մասնավոր հատվածի կողմից:

Աղետների ռիսկի կառավարման համակարգի ձևավորման և զարգացման ապահովումը պահանջում է նոր խնդիրների բացահայտում, աղետների ռիսկի կառավարման ոլորտում ներգրավված դերակատարների իրավունքների ու գործառույթների հստակեցում,  գործառույթների կրկնությունների բացառում՝ հիմք հանդիսանալով երկրում աղետների ռիսկի կառավարման կայուն և շարունակական գործընթացի ապահովման և աղետակայուն երկրի կառուցման համար: 

Աղետների ռիսկի կառավարման գործընթացը չի հանդիսանում որևէ կառույցի մենաշնորհ: Այն պահանջում է համապարփակ մոտեցում, երկրի բոլոր կառույցների և ռեսուրսների ակտիվ ներգրավում, քաղաքական, նյութատեխնիկական միջոցների, գիտական ինչպես նաև մասնակցային բաղադրիչների կիրառում:

Աղետների ռիսկի կառավարման համակարգի դերակատարներ են հանդիսանում պետական կառավարման մարմինները, տարածքային կառավարման պետական մարմինները, տեղական ինքնակառավարման մարմինները, հասարակական և մասնավոր կազմակերպությունների կառավարման մարմինները, «Աղետների ռիսկի նվազեցման ազգային պլատֆորմ» հիմնադրամը, Հայաստանում գործող միջազգային կազմակերպությունները և դիվանագիտական ներկայացուցչությունները, աղետների ռիսկի կառավարման գործունեություն ծավալելու նպատակով տարբեր մակարդակների ներկայացուցիչների ներգրավմամբ ստեղծված հանձնաժողովները: 

